მაკედონიის რესპუბლიკის საცხოვრისის სტრატეგია, 2007-2012
(Housing Strategy of the Republic of Macedonia, 2007-2012, MLSP, 2007)
წინასიტყვაობა
წინამდებარე დოკუმენტი წარმოადგენს ჩრდილო მაკედონიის რესპუბლიკის (ეს ქვეყანა ასე იწოდება 2019 წლიდან) 2007 წელს მიღებული საცხოვრისის სტრატეგიის ქართულად ნათარგმნ[footnoteRef:1] ადაპტირებულ ვერსიას, რომელიც მცირედ მოდიფიცირებულია ჩვენი საჭიროებების გათვალისწინებით. საქართველოსთან შედარებისათვის, დღეისათვის ჩრდილო მაკედონიის მოსახლეობის რაოდენობაა 2 მლნ-ზე ოდნავ მეტი, ტერიტორიის ფართობი კი - დაახლ. 26 ათასი კვ.კმ.  [1:  დოკუმენტი შედგენილია ჩემ მიერ მაკედონური ტექსტის თარგმნით Google Translate-ის გამოყენებით, ქართული, რუსული და ინგლისური ვერსიების შეჯერების საფუძველზე] 

დოკუმენტში მოცემულია სტრატეგიის სტრუქტურა და შინაარსი ჩემი ინტერპრეტაციის გარეშე. ჩემი მხრიდან მცირე ჩანართები და კომენტარები წარმოდგენილია დახრილი ფონტით.
სტრატეგიის ტექსტის შემდეგ მოცემულია მისი დანერგვის სამოქმედო გეგმის სქემატური ნიმუში ცხრილის სახით.
ამ დოკუმენტში ტერმინებს „საცხოვრისი“, „საცხოვრებელი“ და „საბინაო“ აქვთ იდენტური მნიშვნელობა. 
შესავალი
ეს დოკუმენტი არეგულირებს რესპუბლიკაში საცხოვრებლის საკითხს. 
საბინაო სტრატეგიის მთავარი მიზანია გრძელვადიანი და ჰარმონიული განვითარების მიღწევა საცხოვრისის სფეროში, რაც გულისხმობს ცხოვრების ხარისხის თანამედროვე სტანდარტების შესაბამის განვითარებას. აქედან გამომდინარეობს ყველა სხვა ზოგადი და სპეციალური მიზანი.
ბევრ განვითარებულ ქვეყანაში საცხოვრისის უფლება განიხილება, როგორც ადამიანის ძირითადი  უფლება. ეს დასტურდება მრავალრიცხოვანი საერთაშორისო კონვენციებითაც, რომლებსაც  მაკედონიის რესპუბლიკაც უერთდება. 
სახელმწიფოს ზრუნვა საცხოვრისის უფლების რეგულირებაში არის წინაპირობა საზოგადოების სხვა სეგმენტების წარმატებული ფუნქციონირებისა. ამის გამო, როგორც განვითარებული დემოკრატიების გამოცდილება გვიჩვენებს, საცხოვრისი ვერ იფუნქციონირებს მხოლოდ საბაზრო ეკონომიკის კანონებით, მიწოდების და მოთხოვნის პრინციპებით. საჭირო ხდება მთავრობის გარკვეული ჩარევა ამ სექტორში დადგენილი პრიორიტეტებისა და მიმართულებების შესაბამისად.  
საბინაო პოლიტიკა რთული პრობლემაა, რაც აუცილებლად მოითხოვს მრავალგანზომილებიან მიდგომას პრიორიტეტების განსაზღვრისათვის. ეს ითვალისწინებს ყველა დაინტერესებული მხარის მონაწილეობას ამ საქმეში, მათი საქმიანობის სინქრონიზებულ და გააზრებულ დაგეგმვას. ასეთ სუბიექტებს წარმოადგენენ როგორც სახელმწიფო, ასევე მისი ინსტიტუტები და მეცნიერება, ადგილობრივი მთავრობა, კერძო სექტორი და მოქალაქეები. 
სტრატეგია არის დოკუმენტი, რომელშიც განსაზღვრულია სახელმწიფო პოლიტიკა საცხოვრებლის სფეროში. ის ყველას აერთიანებს სინქრონიზებული მოქმედებისთვის და სთავაზობს მათ ხელმისაწვდომ ინსტრუმენტებს, რათა ქვეყანაში შეამციროს საბინაო პრობლემები. საბინაო პოლიტიკის წარმატებული განხორციელება დადებითად იმოქმედებს  საზოგადოების სხვა სეგმენტებზე, როგორიცაა სოციალური სფერო, ეკონომიკა, ჯანდაცვა, ფსიქოლოგია, პოლიტიკა და ა.შ.
1. საცხოვრებლის სფეროში არსებული ვითარების ანალიზი
1.1. შედარებითი მსგავსება რეგიონის ქვეყნებთან [იგულისხმება ყოფილი სოციალისტური ევროპის რეგიონი-ი.ს.]
მიუხედავად მსგავსი მიზნებისა სხვადასხვა ქვეყნების საცხოვრისის სფეროში, სხვაობებიც საკმაოდ მრავალფეროვანია ადგილობრივი სპეციფიკის გამო. შესაბამისად, არ არსებობს ერთი უნივერსალური მოდელი საბინაო პოლიტიკაში წარმატების მისაღწევად. ცალკეული ქვეყნების შედარებითი გამოცდილება მხედველობაში მისაღებია მხოლოდ მათში მსგავსი პრობლემების გადაწყვეტის შეთავაზებისას.
რეგიონის ქვეყნებში საბინაო რეფორმები ჩვეულებრივი მოვლენაა, რაც უკავშირდება ორ ეტაპს. პირველი ეხება სახელმწიფოს გარდაქმნას და მისი კონტროლირებადი საბინაო სექტორის პრივატიზაციას, საცხოვრებლის მიწოდებასა და მოთხოვნას შორის ურთიერთობის რესტრუქტურიზაციას, ცვლილებებს სახელმწიფოს მიერ სამშენებლო კომპანიების სუბსიდირებაში და მათ პრივატიზებაში.
მეორე ეტაპი ეხება ნაწილობრივ ზომებს, რომლებიც მოქმედებდნენ ინტერვენციურად  საცხოვრებლის მხოლოდ გარკვეულ ასპექტებზე, იმის ნაცვლად, რომ ყოფილიყო ყოვლისმომცველი საბინაო პოლიტიკა. 
ამრიგად, სტრატეგიული დოკუმენტის მიღება, რომელიც სისტემურად და გრძელვადიან პერსპექტივაში შეიმუშავებს სამომავლო ნაბიჯებს საცხოვრებლის საჭიროებების მოსაგვარებლად, ნებისმიერი ქვეყნის პოლიტიკაში მნიშვნელოვანი ელემენტია.
რეფორმების არსი ეხება სახელმწიფოს როლის თანდათანობით შემცირებას, როგორც მაკონტროლებელი და სუბსიდიების გამცემი სუბიექტისა. ხდება უფრო მეტი ორიენტაცია საბაზრო წესებზე, რომლებმაც უნდა დაარეგულირონ ურთიერთობა მიწოდებასა და მოთხოვნაზე. ამავე დროს, სახელმწიფომ მუდმივად უნდა იზრუნოს მოწყვლად ჯგუფებზე, სოციალურად დაუცველებსა და ღარიბებზე.
რეგიონის საცხოვრებლის სფეროში ყველაზე ხშირად დაფიქსირებული პრობლემები და ხარვეზები, რისთვისაც საჭიროა სათანადო გადაწყვეტილებების მოძიება, ასეთია:
• საჯარო დაწესებულებების არაადეკვატური შესაძლებლობები;
• უწყებათა შორის არაეფექტიანი თანამშრომლობა;
• ბიუროკრატიზაცია და კორუფცია საჯარო ინსტიტუტებში;
• პროფესიონალური შუამავლების (ნოტარიუსის, შემფასებლის, იპოთეკის და ა.შ.) არასაკმარისი დამკვიდრება;
• დიდი საცხოვრებელი სახლების არაეფექტიანი ფუნქციონირება (პრობლემები მიმდინარე
ექსპლუატაციასა და მართვაში);
• საჯარო მომსახურების ფინანსური არამდგრადობა;
• ინფრასტრუქტურით და კომუნალური მომსახურებით არასაკმარისი უზრუნველყოფა; 
• სუბსიდიების ნაკლებობა,
• სოციალური საცხოვრისის არარსებობა;
• არსებული საბინაო ფონდის დაბალი ხარისხი;
• ქალაქებში სამშენებლო მიწის მაღალი ფასები;
• სამშენებლო მიწაზე წვდომის სირთულეები, უძრავი ქონების ირაციონალური რეგისტრაცია
და მშენებლობის ნებართვის მიღების რთული სისტემა;
• მრავალი უკანონო შენობის არსებობა;
• ბაზრის პრინციპების ცუდი ფუნქციონირება ფასების ფორმირებაში;
• უპირატესად ნაღდი ფულით გადახდის პრაქტიკა, იპოთეკური სესხების არამიმზიდველობის გამო, კრედიტირების მაღალი პროცენტის პირობებში;
• კერძო მენაშენეების დაბალი მოტივაცია შედარებით იაფი საცხოვრისის მიწოდების კუთხით, შესაბამისი იურიდიული, საგადასახადო და ფინანსური სტიმულირების არარსებობის გამო.
ხელმისაწვდომი საბინაო ფონდის სიმწირე, რითაც სახელმწიფო შეძლებდა საცხოვრისის ბაზარში ჩარევას, რჩება რეგიონის ქვეყნების მთავარ პრობლემად. 
1.2 სიტუაცია მაკედონიის რესპუბლიკაში საცხოვრებლის სფეროში
1948 წლიდან 1988 წლამდე სოფლიდან ქალაქად მიგრაციამ გამოიწვია ქალაქების თვალსაჩინო ზრდა. სოციალიზმის პერიოდის ურბანიზაციამ გამოიწვია ქალაქების სწრაფი, ინტენსიური დემოგრაფიული ზრდა. ამის შედეგია ქალაქების არასათანადო სივრცითი დაგეგმარება, უკანონო შენობებსა და დასახლებების რაოდენობის ზრდა, რაც დღეს სახელმწიფოს წინაშე არსებული ერთ-ერთი მთავარი პრობლემაა.
მსგავსი მდგომარეობა იყო 1990-იან წლებში, ოღონდ შიდა მიგრანტთა უდიდესი ნაწილი, რომლებიც ადრე  მცირე ქალაქებში არსებულ სამრეწველო ობიექტებში იყვნენ დასაქმებული, დედაქალაქ სკოპიეს მიაწყდა. ამან გამოიწვია სოციალური ცვლილებები, პირველ ყოვლისა უმუშევრობის მკვეთრი ზრდა. ეს ყველაფერი აისახა საცხოვრებლის, ინფრასტრუქტურისა და ქალაქის ყველა სხვა ძირითადი საშუალებების ნაკლებობაზე.
ყოფილი იუგოსლავიის ქვეყნების ფონზე მაკედონიას შედარებით მაღალი ურბანიზაციის დონე აქვს. ასევე აქ უფრო მაღალია ახალგაზრდების ხვედრითი წილი - მოსახლეობის 21.8% 14 წლამდე ასაკისაა, ხოლო 15-44 წლის მოსახლეობისა - 45.8% -ია. ამ სიტუაციაში მოსალოდნელია საცხოვრებელზე მოთხოვნილების გაზრდა.
ამავე დროს, ტენდენცია აჩვენებს, რომ სახელმწიფოს სოციალური შესაძლებლობები სუსტდება. მიუხედავად იმისა, რომ ღარიბი და მარგინალიზებული მოსახლეობა არსებობს სოფლადაც, ახლო მომავალში მოსალოდნელია ქალაქში სიღარიბის პროცენტის ზრდა. ამასთან ერთად, არასათანადო საცხოვრებლის დიდი ოდენობა, რომელიც არ აკმაყოფილებს ცხოვრების მინიმალურ სტანდარტს, უსახლკარობა, საბინაო პრობლემების მოუგვარებელ პირთა არსებობა, წარმოადგენს სიღარიბის ყველაზე მძიმე ფორმებს. 
მაკედონიის სპეციფიკა არის დასახლებათა გარდამავალი ფორმების არარსებობა ქალაქსა და სოფელს შორის [როგორც ჩანს, იგულისხმება მცირე და საშუალო ქალაქების სიმცირე - ი.ს.]. ქალაქის მოსახლეობა მთლიანი მოსახლეობის 80%-ს შეადგენს, სოფლისა - 20%-ს. ამავე დროს, მთელი ურბანული მოსახლეობის 80% ერთ ქალაქში -სკოპიეშია თავმოყრილი, რაც მთელი ქვეყნის მოსახლეობის ნახევარია. მოსახლეობის დანარჩენი ნაწილი კი რამდენიმე საშუალო ზომის ქალაქში ცხოვრობს.
თუმცა, საცხოვრებლის პრობლემის მოგვარების დროს, მხედველობაში უნდა იქნას მიღებული ის ფაქტი, რომ მაკედონიის რესპუბლიკას  ჭარბი საბინაო სივრცე აქვს, რაც შეადგენს დაახლოებით 130,000 საცხოვრებელ ერთეულს. ეს იმაზე მიუთითებს, რომ ბევრი ოჯახი ფლობს ერთზე მეტ ბინას, ხოლო დიდი სოფლის სახლები მიტოვებულია მეპატრონეთა ქალაქში მიგრაციის გამო ან გამოიყენება როგორც დროებითი/სეზონური (შაბათ-კვირას, ზაფხულში) საცხოვრებელი. რეალურად სოფლის სახლების უმეტესობის მდგომარეობა არის ძალიან ცუდი, რადგან არ არის უზრუნველყოფილი ცხოვრების ელემენტარული პირობებით (ელექტროენერგია, წყალი, კანალიზაცია, გზები, სკოლები, სასწრაფო დახმარება, საფოსტო მომსახურება, ორგანიზებული სატრანსპორტო მოძრაობა და ა.შ.), თუმცა, არის ისეთი ადგილებიც, სადაც შიდასაბინაო ინფრასტრუქტურა ძირითადად დამაკმაყოფილებელია და ასეთი ადგილები რეკრეაციულ დასახლებებად გამოიყენება.
თუ გავითვალისწინებთ, რომ დაუსახლებული საცხოვრისის რაოდენობა 64,870 ერთეულია, მისი მხოლოდ 15%-ის აღდგენა-განახლებაც კი საკმარისი იქნებოდა მაკედონიის რესპუბლიკაში საცხოვრებლის რეალური საჭიროებების დაახლოებით 50% -ის დაფარვისთვის (10,000 ბინა). ეს საჭირო ინფორმაციაა ამ სტრატეგიის ფარგლებში შემდგომი ღონისძიებებისა და საქმიანობისათვის. სამწუხაროდ, ამ სფეროში უფრო სერიოზული კვლევები არ არის რეალიზებული.
მაკედონიის მოსახლეობის აღწერის თანახმად, ქვეყანა 2002 წელს 1000 სულ მოსახლეზე საცხოვრებელი ერთეულების ოდენობით ბოლოსწინა ადგილს იკავებდა რეგიონის ქვეყნებს შორის. კერძოდ, 1000 ადამიანზე რეგისტრირებულია 343 საცხოვრებელი ერთეული, მაშინ, როცა ბულგარეთში ეს რიცხვია 465, ხორვატიაში - 417 და ა.შ. მაკედონური ოჯახის საშუალო ზომა 2002 წელს 3.6 ადამიანია. ოჯახების საერთო რიცხვი 5 და მეტი წევრით 24% -ს შეადგენს, ხოლო 4 წევრით - 28%-ს. მაკედონიაში ძალიან მცირეა ცენტრალური გათბობით უზრუნველყოფილი ბინების წილი (დაახლოებით 8%), წყალმომარაგებით - 82% და კანალიზაციით - 60%. სახელმწიფოს საკუთრებაშია საბინაო ფონდის მხოლოდ 0.6%.  ინვესტიციები საცხოვრებლის მშენებლობაში საშუალო ევროპულ დონეზეა და დაახლოებით 3%-ის ფარგლებში მერყეობს. სხვა ქვეყნებთან შედარებით, მაკედონიაში მეტი პრობლემები აღინიშნება საკუთრების უფლებებისა და რეგისტრაციის, ასევე მენეჯმენტის სფეროებში.
2. სტრატეგიის პრიორიტეტები და მიზნები
ამ სტრატეგიის ხედვაა, რომ მიღწეულ იქნას საცხოვრებლის გრძელვადიანი, სტანდარტების შესაფერისი და ჰარმონიული განვითარება, თანამედროვე ცხოვრების ხარისხის სტანდარტების შესაბამისად.
სახელმწიფო ამ სტრატეგიული დოკუმენტის მეშვეობით გამოხატავს თავის ნებას საცხოვრებლის პოლიტიკის განვითარების, ბაზრის ლიბერალიზაციის, ასევე ყველა სუბიექტის მოქმედების სინქრონიზებული მოქმედებით  სოციალური ერთიანობის მისაღწევად.
ამავე დროს, სტრატეგიამ ხელი უნდა შეუწყოს დაბალანსებულ და მდგრად განვითარებას სახელმწიფო პოლიტიკის ფარგლებში და ადამიანის უფლებების უზრუნველყოფას. ამ კონტექსტში, საბინაო პოლიტიკის გრძელვადიანი სტრატეგიული მიზანია საცხოვრისზე მარტივი ხელმისაწვდომობა და საბინაო ფონდის ხარისხის უზრუნველყოფა, მაკედონიის რესპუბლიკის მოქალაქეების საჭიროებებისთვის.
განსაზღვრული პრიორიტეტული მიზნების მისაღწევად მაკედონიის რესპუბლიკა საცხოვრებელის მშენებლობის სფეროში ითვალისწინებს ზოგადი და განსაკუთრებული ამოცანების/მიზნების დასახვას.
2.1. საბინაო სტრატეგიის ზოგადი მიზნები
• არსებული საბინაო ფონდის შენარჩუნება და ახალი საცხოვრებლის მშენებლობის სტიმულირება;
• ეკონომიკური, სოციალური და სამართლებრივი მექანიზმების დანერგვა, რომლებიც იძლევა არჩევნის თავისუფლებისა და მოქალაქეების ბინებზე ხელმისაწვდომობის საშუალებას;
• სახელმწიფოსა და ადგილობრივ მოსახლეობას, ინსტიტუციებს, ასოციაციებს და სამოქალაქო სექტორს, კერძო მენაშენეებსა და ბაზარს შორის თანამშრომლობის წახალისება და განმტკიცება; 
• მოქალაქეების როლისა და მონაწილეობის გაზრდა ადგილობრივ დონეზე  საბინაო პოლიტიკის შექმნაში/განხორციელებაში;
• ურბანული და სასოფლო დასახლებების დაგეგმვისა და მართვის გაუმჯობესება და დეცენტრალიზებული განვითარების სტიმულირება.
 2.2. საბინაო სტრატეგიის კონკრეტული მიზნები
• არსებული კანონმდებლობის სრულყოფა;
• საბინაო სფეროში ინსტიტუციური შესაძლებლობების გაძლიერება;
• საბინაო მშენებლობის დაფინანსების ეფექტიანი და წამახალისებელი სისტემის შექმნა;
• გასაქირავებელი ბინების მშენებლობის წახალისება;
• საცხოვრებლის მშენებლობის წახალისება;
• უკანონოდ აშენებული შენობების, რომლებიც აკმაყოფილებს ურბანულ პირობებს, ლეგალიზაცია და უკანონო მშენებლობაზე ეფექტიანი კონტროლი;
• არსებული საბინაო ფონდის აღდგენა.

3. ფაქტორები, რომლებიც გავლენას ახდენენ საბინაო პოლიტიკაზე
მიზნების განსაზღვრისას მნიშვნელოვანია ის კონკრეტული კონტექსტი, რომელის ფარგლებშიც უნდა მოხდეს მათი მიღწევა, რაც გულისხმობს იმ ფაქტორების იდენტიფიცირებას, რომლებიც რეალურს გახდის დაგეგმილი ღონისძიებების განხორციელებას მათი მასშტაბების თვალსაზრისით და, აგრეთვე, მათ რეალიზაციაზე ეტაპობრივი მონიტორინგის უზრუნველყოფას.
ხარისხი, ფინანსური ხელმისაწვდომობა და საიმედოობა, ასევე არჩევანის შესაძლებლობა არის ის საკვანძო ფაქტორები, რომლებითაც ხდება საცხოვრებელის სფეროში სისტემის ეფექტიანობის შეფასება ერთ სახელმწიფოში. ასევე, მნიშვნელოვანია სოციალური რესურსების არსებობა ამ საკითხის მოგვარებისათვის.
ზოგადად, საბინაო პრობლემის მოგვარება ორი კუთხით შეიძლება განვიხილოთ: სოციალური ასპექტი და ინდივიდუალური ასპექტი, რომლებიც ურთიერთდაკავშირებულნი არიან.
სოციალური ფაქტორები, რომლებიც გავლენას ახდენენ რეფორმების სფეროში საცხოვრისზე და ბაზარზე ამა თუ იმ ქვეყანაში, გარდა მაკროეკონომიკური პოლიტიკის, საგადასახადო პოლიტიკისა და სტრუქტურული რეფორმებისა, არის:
• დემოგრაფიული მოძრაობა/ცვლილებები (მოსახლეობა და დემოგრაფიული პოლიტიკა).
• არსებული საბინაო ფონდის ხარისხი და განლაგება/განაწილება.
• ახალი საცხოვრებლის მშენებლობა და ინვესტიციები ამ სფეროში.
• ფინანსური ხელმისაწვდომობა (მოსახლეობის მსყიდველუნარიანობა).
• საბინაო მშენებლობის ბაზრის ეკონომიკური განვითარება და  დინამიკა.
ინდივიდის საჭიროებების კუთხით გავლენის ფაქტორებია:  შეთავაზების ხარისხი (ბინების არსებობა და ფასების ხელმისაწვდომობა), საიჯარო უფლებები, საცხოვრებლის არსებული ვარიანტები, სისტემის უსაფრთხოება და ხარისხის კონტროლი, მშენებლობის პროცესში წესებისა და პროცედურების გამჭვირვალეობა და ა.შ.
რა თქმა უნდა, მოსახლეობის დემოგრაფიული მახასიათებლები, მათ შორის ოჯახის თანამედროვე გარდაქმნები, ოჯახის შემოსავალი, ბინადრობის კულტურა, ასაკობრივი სტრუქტურა და ოჯახის ზომა მნიშვნელოვანია საბინაო საჭიროებების განსაზღვრისათვის. აგრეთვე გავლენის მნიშვნელოვანი ფაქტორებია: ინფრასტრუქტურით უზრუნველყოფა, კომუნალური მომსახურებისა და ზედნადები ხარჯების გადასახადი, უსაფრთხოება ბინის უშუალო სიახლოვეს, მოიჯარეების უფლებების დაცვა, გარემოს დაცვა და ა.შ., რომლის უზრუნველყოფაში მონაწილეობს სხვადასხვა სუბიექტი, მაგრამ, უპირველეს ყოვლისა, სისტემაში ჩართული ინსტიტუტები.
ახალი ბინების მშენებლობის საბაზრო დინამიკა უნდა შეესაბამებოდეს მოსახლეობის მოთხოვნილებებსა და აუცილებლობებს, ინკლუზიური დაგეგმვით, ანუ მოქალაქეების მონაწილეობით, რაც აუცილებელია სტაბილური, მუდმივი ინვესტირების მისაღწევად საცხოვრებლის ხარისხის გაუმჯობესების საქმეში. თავის მხრივ, სახელმწიფომ საკუთარი ზომების მეშვეობით შეიძლება გავლენა იქონიოს საბინაო ფონდის მოთხოვნასა და მიწოდებაზე, სამი ძირითადი მიმართულებით: უძრავი ქონების პოლიტიკა, ფისკალური პოლიტიკა და ფინანსური პოლიტიკა.
4. სამართლებრივი ჩარჩო
4.1. საერთაშორისო სამართლებრივი ჩარჩო
მრავალი საერთაშორისო დოკუმენტით განმტკიცებული საცხოვრებლის უფლების დაცვა სახელმწიფოებს ეკისრებათ, რომლებიც ხელს აწერენ ამ მიმართულებით ღონისძიებების განხორციელების ვალდებულებებს, ქვეყანაში ყველა მოქალაქის ცხოვრების პირობების გაუმჯობესების მიზნით. ასეთი დოკუმენტების რატიფიკაცია ნიშნავს სახელმწიფოს მზადყოფნას, პატივი სცეს და უზრუნველყოს ადამიანის უფლებები საცხოვრისის სფეროში, რითაც იღებს ვალდებულებას უზრუნველყოს საცხოვრებლის ადეკვატური სტანდარტი მოქალაქეებისათვის.
[მოყვანილია ტექსტი ჰაბიტატ II-იდან, რომელიც გაჟღერდა გაეროს გენერალურ ასამბლეაზე სტამბულში. ახლა უკვე მიღებულია 1996 წლის გაეროს კიტოს კონგრესის ჰაბიტატ III-ის დეკლარაცია „ახალი ურბანული დრის წესრიგი“ და საქართველოს საცხოვრისის პოლიტიკის დოკუმენტისათვის შეიძლება მისი ციტირება  იყოს აქტუალური. აქვე წარმოდგენილია საკმაოდ ვრცელი ციტატები და ინტერპრეტაცია სხვა საერთაშორისო დოკუმენტებიდანაც - ი.ს.]
4.2. შიდა სამართლებრივი ჩარჩო
მაკედონიის რესპუბლიკაში გარდამავალმა პროცესებმა გამოიწვია საცხოვრებელ ფართის  ცვლილებები. საბაზრო ეკონომიკის პირობებში ბინა აღარ არის მხოლოდ სოციალური კატეგორია, არამედ, უპირველეს ყოვლისა, საბაზარო საქონელია, თუმცა ეს არ ნიშნავს, რომ მაკედონია, რომელიც კონსტიტუციურად იწოდება კეთილდღეობის სახელმწიფოდ, არ იზრუნებს თავის მოქალაქეების კეთილდღეობაზე. ეს კონსტიტუციური ვალდებულება მიღწეულ უნდა იქნას კანონმდებლობისა და ინსტიტუციების ჰარმონიზაციის გზით, საცხოვრებელი ფონდის პრივატიზაციის გაგრძელებითა და საკუთრების ტიტულის დამკვიდრებით.
ეს პროცესები გულისხმობს ახალ იურიდიულ და ინსტიტუციურ ჩარჩოებს საცხოვრისის სფეროში საკუთრების უფლებებისა და ურთიერთობების რეგულირებისათვის საბაზრო ეკონომიკის პრინციპებზე დაყრდნობით, აგრეთვე საბინაო ფონდის მართვასა და შენარჩუნებაში/ექსპლუატაციაში ეკონომიკური კრიტერიუმების შემოღებას. ეს მოითხოვს საცხოვრისის სისტემაში რეფორმების გატარებას, განსაკუთრებით საცხოვრებლის დაფინანსების სფეროში და საბინაო მშენებლობის სტიმულირებას, აგრეთვე საბინაო ბაზრის უკეთესი და უფრო ეკონომიური მიმართულებით ორიენტირებას.
[შემდეგ მოდის ვრცელი ჩამონათვალი და ქრონოლოგია იმ ეროვნული კანონების მიღებისა, რომლებიც მეტ-ნაკლებად ეხება საცხოვრისის სხვადასხვა ასპექტებს და მიღებულია 1990-იანებსა და 2000-იანების დასაწყისში. ეს ჩვენთვის საინტერესოა, მაგრამ მეორეხარისხოვანი ინფორმაციაა. ჩვენ ამის საკუთარი ანალოგი გაგვაჩნია - ი.ს.].  
4.3. ადეკვატური და მინიმალური საცხოვრებელი
ასეთ სტრატეგიულ დოკუმენტებში ჩვეულებრივად ხდება კატეგორიების გამოყენება, მათ შორისაა ადეკვატური და მინიმალური საცხოვრებელი, რაც დამოკიდებულია ქვეყნის სოციალურ-ეკონომიკურ განვითარებაზე. ამიტომ თითოეული ქვეყანა, ეროვნულ დონეზე, არსებული სივრცით-ეკონომიკური კატეგორიების სპეციფიკიდან გამომდინარე, განსხვავებულად განსაზღვრავს მათ. ამ ორი კატეგორიის განსაზღვრა მნიშვნელოვანია საბინაო პოლიტიკისათვის, რადგან მათ მიხედვით ფასდება საცხოვრებელთან დაკავშირებული გარკვეული უფლების განხორციელების პირობები.
ტერმინი ადეკვატური საცხოვრებელი აღნიშნავს სტანდარტულ [სტანდარტების შესაბამის -ი.ს.] საცხოვრებელს, რომელსაც საზოგადოება მიიჩნევს, რომ ეს დამაკმაყოფილებელია და, შესაბამისად, დასახულია როგორც ზოგადი მიზანი, რომლის მიღწევაც უნდა მოხდეს მომავალში. ეს კატეგორია არ მოიცავს მხოლოდ სივრცით, ფიზიკურ პარამეტრებს, არამედ იურიდიულ სტანდარტებსაც. 
[ეს ნაწილი ეხმიანება იმ სამუშაოებს, რაც ჩვენ უკვე ჩავატარეთ (და ახლაც ვმუშაობთ) არაადექვატური საცხოვრისის განსაზღვრის კუთხით, ჰაბიტატის განსაზღვრებების და ETHOS-ის კრიტერიუმების საფუძველზე; იხ. ISET-ის და ჩემი 2019 წლის დოკუმენტები - ი.ს.]
5. საბინაო სტრატეგიის განხორციელებაში მონაწილე ორგანიზაციები
ეს განსაზღვრავს საბინაო პრობლემის ეკონომიკურ და სოციალურ ასპექტებს და საკითხის პოლიტიკურ ხასიათს. ეს გულისხმობს [საცხოვრისის] სისტემაში ჩართული ინსტიტუტების მონაწილეობას საცხოვრისის პოლიტიკის შემუშავებაში. სწორედ ამიტომ, ეს პრობლემა განვითარებულ დემოკრატიულ ქვეყნებში არ არის მინდობილი მხოლოდ ბაზრის პრინციპებზე (მიწოდებასა და მოთხოვნაზე). ეს გულისხმობს ცენტრალური ხელისუფლების, ადგილობრივი ხელისუფლების, ასევე სხვა დაინტერესებული მხარეების (მოქალაქეების, სამოქალაქო საზოგადოების ორგანიზაციების, მეცნიერების, ბიზნეს საზოგადოების და ა.შ.) ჩართულობას არა მხოლოდ ამ სტრატეგიული დოკუმენტის შექმნისას, არამედ მისი განხორციელების პროცესშიც. ცენტრალური ხელისუფლების მიერ განხორციელებული საქმიანობა საბინაო მშენებლობისა და საცხოვრისის სხვადასხვა პროგრამის საშუალებით უნდა გახდეს მასტიმულირებელი მათში ადგილობრივი ხელისუფლების უფრო ინტენსიური ჩართვისათვის, მოქალაქეების საბინაო საჭიროებების დასაკმაყოფილებლად. ევროპის ქვეყნებში ასეთ პროექტებში ცენტრალური და ადგილობრივი ხელისუფლების ჩართულობის ეს ტენდენცია სულ უფრო ფართოდაა მიღებული, რაც განაპირობებს საცხოვრისის უფრო მაღალი სტანდარტისა და ხარისხის უზრუნველყოფას.
5.1. ცენტრალური ხელისუფლების როლი
საბინაო სტრატეგიის, როგორც კომპლექსური დოკუმენტის, რეალიზაცია ითვალისწინებს არა მხოლოდ ერთი უწყების მონაწილეობას, არამედ სახელმწიფო მმართველობის რამდენიმე ორგანოს კოორდინირებული მონაწილეობის საჭიროებას. საუბარია, პირველ ყოვლისა, ტრანსპორტის და კომუნიკაციების სამინისტროზე [როგორც ჩანს ჩვენი რეგიონული განვითარებისა და ინფრასტრუქტურის სამინისტროს პროტოტიპია - ი.ს.], ფინანსთა სამინისტროზე, შრომისა და სოციალური პოლიტიკის სამინისტროზე, ადგილობრივი თვითმმართველობის სამინისტროზე,  გარემოსა და ფიზიკური დაგეგმვის სამინისტროზე, ჯანდაცვის სამინისტროზე, გეოდეზიური სამუშაოების სახელმწიფო ბიუროზე, სტატისტიკის სახელმწიფო სამსახურზე და მაკედონიის რესპუბლიკის მთავრობის გენერალურ სამდივნოზე.
ყველა ამ ორგანომ უნდა განახორციელოს  თავისი საქმიანობის კოორდინაცია ამ სტრატეგიის განხორციელებისათვის; ამავე დროს, ფინანსთა სამინისტროს აკისრია გადამწყვეტი როლი ფინანსური რესურსების მიმართვაზე ყველა დანარჩენი ორგანოებისათვის. დადგენილი პოლიტიკის ინსტიტუციონალიზაცია გარდაუვალია და მოითხოვს შესაბამის სამინისტროებში ორგანოების შექმნას, მათი სამუშაო დავალებების შესაბამისად.
5.2. ადგილობრივი ხელისუფლების როლი
2005 წელს მიღებული ადგილობრივი თვითმმართველობის კანონით ადგილობრივ თვითმმართველობებს ეკისრებათ მეტი პასუხისმგებლობა, მათ შორის ურბანული გეგმების განხორციელების ჩათვლით, სადაც საცხოვრებლის მშენებლობას წამყვანი ადგილი უკავია. მათ კომპეტენციაში შედის გეგმის განხორციელება და ადგილობრივი ეკონომიკური განვითარების უზრუნველყოფა, რაც აუცილებლად მოიცავს ადგილობრივი საცხოვრებლის საკითხს.
საცხოვრებლის სფეროში ადგილობრივი თვითმმართველობის დაგეგმილი ღონისძიებების განხორციელება ითვალისწინებს ზუსტი მონაცემების მიწოდებას თითოეული დასახლებული მუნიციპალიტეტის ტერიტორიაზე, რის საფუძველზეც ხდება ანალიზი არსებული მდგომარეობის შესახებ და იმ თავისუფალი ტერიტორიების გამოვლენა, სადაც უნდა მოხდეს სამშენებლო საქმიანობა.
საბინაო საკითხთან მჭიდრო კავშირშია ინფრასტრუქტურული საჭიროებების დაკმაყოფილება (ტრანსპორტი და კომუნალური მომსახურება, წყალმომარაგება, კანალიზაცია, ელექტროფიკაცია, გათბობა და ნაგვის გატანა). ამ პრობლემების გადაჭრა მნიშვნელოვანია, რადგან უშუალო გავლენას ახდენს მოსახლეობის ჯანმრთელობაზე. საჭიროა, რომ დასახლებებში, რომლებისთვისაც ადგენენ ურბანულ გეგმებს, უკანონოდ აშენებული შენობების ლეგალიზაციის კანონის თანახმად, მოხდეს ლეგალიზაცია, იმ პირობის დაცვით, რომ ისინი უზრუნველყოფილი არიან ინფრასტრუქტურული სისტემებით.
მუნიციპალიტეტების მხრიდან ასეთი სერიოზული ჩარევა მოითხოვს მიზანშეწონილობის განსაზღვრას კაპიტალური მშენებლობის ობიექტების დოკუმენტაციის მომზადების დროს, მშენებლობის ნებართვის გაცემის ფარგლებში. საცხოვრისს აქვს ეგზისტენციალური მნიშვნელობა მოქალაქეებისთვის, ამიტომ ამ სფეროში ადგილობრივი სამსახურების არსებობა ამ უფლების რეალიზაციის ძირეულ დონეს წარმოადგენს. 
გარდამავალი ეკონომიკის ქვეყნების საბინაო პოლიტიკაში ინსტიტუციური ინფრასტრუქტურისა და ადამიანური რესურსების განვითარება არის პრიორიტეტული სფერო. ამასთან დაკავშირებით, უნგრეთმა ასევე შექმნა სპეციალური საპარლამენტო ორგანო საბინაო პოლიტიკისათვის, რომელიც შედგება დეპუტატებისაგან, იმ სუბიექტებისგან, რომლებიც ქმნიან საბინაო პოლიტიკას, ექსპერტებსა და მეცნიერებისაგან. თავის მხრივ, სლოვენიამ მიიღო ეროვნული საბინაო პროგრამა და ჩამოაყალიბა ეროვნული საცხოვრებელი ფონდი. მსგავსი ფონდი შეიქმნა პოლონეთში. რუმინეთში შეიქმნა ეროვნული საბინაო სააგენტო და, ასევე, არსებობს ბულგარეთის საბინაო ფონდი. 
5.3. სხვა დაინტერესებული მხარეების როლი
სტრატეგიული მიზნების მნიშვნელობის აღიარებამ უნდა გამოიწვიოს სხვადასხვა სფეროს მეცნიერებისა და ექსპერტების ჩართვა, ამ მიზნების მიღწევის ინსტრუმენტების ეფექტური გამოყენების მიზნით.  აუცილებელია სპეციალური ინსტიტუტებისა და იმ ინსტიტუციების ჩართვა, რომლებიც სპეციალიზდებიან საცხოვრებლის გარკვეულ ასპექტებში. კერძოდ, დაგეგმილი ღონისძიებების სირთულე მოითხოვს მუდმივ მონიტორინგსა და საცხოვრებლის პრობლემების კვლევას. 
ბაზრის ლიბერალიზაცია და საჯარო-კერძო პარტნიორობა საცხოვრისის სფეროში წარმოადგენს გასაღებს ამ სტრატეგიის მიზნების მისაღწევად. ხელსაყრელი საქმიანი კლიმატის შექმნა წარმოადგენს როგორც ცენტრალური, ისე ადგილობრივ ხელისუფლების პასუხისმგებლობას და გულისხმობს ბიზნეს-საზოგადოების შესაბამის ჩართვას და მონაწილეობას. ადგილობრივ დონეზე ეკონომიკური განვითარების დაგეგმვისა და პროგრამირების პროცესი ითვალისწინებს რეალისტურ პროგნოზებსა და საცხოვრებლის მშენებლობაში საქმიანობის მასშტაბის განსაზღვრას, სადაც აუცილებელია ბიზნეს-საზოგადოების მონაწილეობა და ინკლუზიური დაგეგმვა.
საბინაო პოლიტიკის შემუშავებაში განსაკუთრებით მნიშვნელოვანია მოქალაქეებისა და საზოგადოების პირდაპირი მონაწილეობა. მათი და დაინტერესებულნი ორგანიზაციების საჭიროებები დაუყოვნებლივ უნდა აისახოს საბინაო პოლიტიკაში. ეს ერთ-ერთი გზაა ქვეყანაში დემოკრატიული პროცესების გააქტიურებისა და უფრო გამჭვირვალეს ხდის  გადაწყვეტილების მიღების პროცესს.
საზოგადოების მონაწილეობის პროცესი უნდა განისაზღვროს გარკვეული ჩარჩოთი, რომელიც ხელს შეუწყობს ამ სტრატეგიის უკეთ განხორციელებას.
6. ღონისძიებები და ზომები სტრატეგიის განსახორციელებლად
სტრატეგიის განხორციელების ღონისძიებებს და ზომებს უნდა ქონდეს რეალისტური, პროგნოზირებადი დინამიკა და ხანგრძლივობა და თან ახლდეს სათანადო მონიტორინგი.
6.1. სამართლებრივ-ნორმატიული ბაზის შეცვლა და დახვეწა
ამ სტრატეგიის მიზნების მისაღწევად, ასევე შიდა კანონმდებლობის ევროპულთან ჰარმონიზაციის მიზნით, საცხოვრებლის ფართის გარკვეული შიდა სპეციფიკის გათვალისწინებით, აუცილებელია იურიდიული სისტემის სრულყოფის დასრულება, შემდეგი კანონების (და მათგან გამომდინარე კანონქვემდებარე აქტების) და პროგრამების მიღებით (აქედან გამომდინარე დებულებები):
• საბინაო სამართალი (ახალი კანონი).
• კანონი უკანონოდ აშენებული შენობების ლეგალიზაციის შესახებ.
• კანონი სამშენებლო მიწის შესახებ (ახალი კანონი).
• სივრცითი და ურბანული დაგეგმარების შესახებ კანონში ცვლილების შეტანა.
• მშენებლობის შესახებ კანონში ცვლილების შეტანა.
• კანონი სოციალური საცხოვრისის შესახებ.
• კანონი საბინაო მშენებლობის ფონდის შესახებ.
• კანონი საბინაო დანაზოგებისა და საცხოვრებელი სახლების მშენებლობის ხელშესაწყობად განხორციელებული ზომების შესახებ.
• საცხოვრებლის მშენებლობის წახალისების პროგრამა, ბიზნეს სექტორისა და სამოქალაქო საზოგადოების თანდათანობითი ჩართვით.
6.2. სახელმწიფო და ადგილობრივ დაწესებულებებს, სამოქალაქო საზოგადოების ორგანიზაციებს, კერძო მენაშენეებსა და ბაზრის სხვა მონაწილეებს შორის თანამშრომლობის გაძლიერება
 • დადგენილი პოლიტიკის ინსტიტუციონალიზაცია შესაძლებელია შესაბამის სამინისტროებში სათანადო ორგანოების შექმნისა და მათი დავალებების კონკრეტიზაციის გზით.
• საჯარო მოხელეების განათლება, რომლებიც მონაწილეობას მიიღებენ საბინაო პოლიტიკის განხორციელებაში.
• ცენტრალური და ადგილობრივი ხელისუფლებას შორის პასუხისმგებლობის მკაფიო გაყოფა პროგრამების განხორციელებისა და საბინაო მშენებლობის დაფინანსების სფეროებში, ასევე დადგენილი პოლიტიკის ეფექტიანად განხორციელების უზრუნველსაყოფად.
• სახელმწიფო და ადგილობრივ ინსტიტუტებს, სამოქალაქო საზოგადოებრივ ორგანიზაციებს, კერძო მენაშენეებს და ბაზრის სხვა მონაწილეებს შორის თანამშრომლობის წახალისება, მუდმივმოქმედი ორგანოების შექმნა სტრატეგიის განხორციელებისა და  მონიტორინგისთვის.
• ინსტიტუციების აღჭურვა პროფესიონალი პერსონალით, რომელიც შეძლებს კოორდინაცია გაუწიოს სტრატეგიის ეფექტიანი განხორციელების პროცესს. აქედან გამომდინარე, აუცილებელია დარგობრივი სამოქმედო გეგმების მომზადება ამ სტრატეგიის დასაცავად.
• საბინაო სტრატეგიის განხორციელებაში ჩართული ინსტიტუციების (სუბიექტების) შესაძლებლობების გაძლიერება. ამ მიზნით, მონაცემთა ანალიტიკური და სამეცნიერო დამუშავების გზით, სტრატეგიის დანერგვის წარმატებული მოქმედების პროფესიული მხარდაჭერა (ეკონომიკური, სოციალური, დემოგრაფიული, ტექნიკურ-ტექნოლოგიური, სივრცითი დაგეგმვა, კვლევები და ანალიზი).
6.3. საცხოვრებლის დაფინანსების მექანიზმების / სისტემების შექმნა
• საბინაო დანაზოგების (შემნახველი სალაროების), საკრედიტო ასოციაციების და საბინაო ფონდების შექმნა.
• მასტიმულირებელი პროგრამები, რომლებიც ხელს უწყობენ სესხების ხელსაყრელი პირობებით,  დაბალი საპროცენტო განაკვეთებით და დაფარვის უფრო გრძელი ვადით გაცემას.
• საცხოვრებლის დაფინანსების სისტემაში იპოთეკური ბანკების  ჩართვის პირობების შექმნა.
• შეღავათების შემოღება სამშენებლო მიწის განაწილებისას/გამოყოფისას იმ შემთხვევებში, როცა ხდება სოციალური საცხოვრებლისა და მოწყვლადი ჯგუფებისათვის განკუთვნილი საცხოვრისის მშენებლობაში ინვესტირება.
• ფისკალური ინსტრუმენტების განსაზღვრა, რომლებიც, პირველ ყოვლისა, ემყარებიან ამ სტატეგიით გათვალისწინებული საგადასახადო პოლიტიკის განხორციელებას საბინაო სფეროში და მიმართული არიან ზოგადი მიზნების მისაღწევად.
6.4. ნაქირავები საცხოვრებლის [საიჯარო საცხოვრებელი ფონდის - ი.ს.] იურიდიული და ინსტიტუციური მოწყობა/გამართვა
• საიჯარო საცხოვრისი უნდა რეგულირდებოდეს სამართლებრივად და ინსტიტუციურად, რათა გამოარჩიოს/გამოყოს ის საიჯარო სოციალური თუ საზოგადოებრივი ფონდი,  რომელიც არის სახელმწიფო კონტროლისა და სუბსიდირების რეჟიმის პირობებში.
• სახელმწიფო საკუთრებაში მყოფი საიჯარო ბინები, ახალაშენებულ  საიჯარო საცხოვრებელ ბინებთან ერთად (მომხმარებლების სოციალური სტრუქტურისთვის [ალბათ იგულისხმება განსაზღვრული სოციალური ფენები -ი.ს.]), უნდა იქნას მიყვანილი მოწესრიგებული და გამჭვირვალე სისტემის დონეზე, სოციალური და სამართლებრივი დაცვის ყველა ელემენტით.
• საიჯარო საცხოვრებელი ფართი, რომელიც განლაგებულია კერძო ბინებში, ფისკალური პოლიტიკის ზომების გამოყენებით, უნდა დაექვემდებაროს კონტროლირებადი ქირის/იჯარის დონეს, რაც დარეგულირდება კანონითა და კანონქვემდებარე აქტებით.
• კონტროლირებადი იჯარა ჰარმონიზებული უნდა იყოს შენობის მენეჯმენტისა და ექსპლუატაციის ეკონომიკურ კრიტერიუმებთან, რათა მოხდეს ხარჯების დაფარვა და, ამავე დროს, ჩამოაყალიბდეს სოციალურად დაუცველი მოქალაქეები საბინაო ქირის სუბსიდირების გამჭვირვალე სისტემა.
• საბინაო ობიექტებში [საცხოვრებელ შენობებში -ი.ს.] იმ ერთეულების აღრიცხვის სისტემის შექმნა, რომლებიც ექვემდებარებიან იჯარით გაცემას, ბინათმესაკუთრეთა საგადასახადო დისციპლინის ფორმირებისათვის.
• კერძო სექტორში ბინების გაქირავების, როგორც მომგებიანი საქმიანობის, წახალისება, რომლის მეშვეობითაც ადამიანებს შეეძლებათ საბინაო მოთხოვნილების დაკმაყოფილება.
6.5. სოციალური საცხოვრისი და საცხოვრებელი მოწყვლადი ჯგუფებისთვის
სოციალური საცხოვრისისა და დაუცველი/მოწყვლადი ჯგუფებისათვის საცხოვრებლის საკითხი უნდა იყოს გადაწყვეტილი მაკედონიის რესპუბლიკის საბინაო პოლიტიკის ზოგადი მიმართულებების ფარგლებში.
• საჭიროა ზუსტად განსაზღვროს იმ მოწყვლადი ჯგუფების კატეგორია, რომელთა საცხოვრისის დაბალი სტანდარტის გამო ვერ ხერხდება საცხოვრისის უფლების განხორციელება. [სქოლიოში მითითებულია, რომ მოწყვლადი ჯგუფის კატეგორიაში შეიძლება შევიდნენ უსახლკაროები, მშობლების მოვლის გარეშე დარჩენილი 18 წლამდე პირები, მარტოხელა მშობლები, შეზღუდული შესაძლებლობის მქონე პირები, გრძელვადიანი უმუშევრები, უკიდურესად ღარიბი/სიღარიბს ზღვარს ქვევით მყოფი პირები და, ზოგ შემთხვევაში, გარკვეული ეთნიკური ჯგუფების წევრები, რომლებიც უფრო მეტად ზიანდებიან არასათანადო საცხოვრისის პრობლემით, როგორიცაა რომა/ბოშები/ციგნები - ი.ს.]. 
• კანონებისა და დებულებების მიღება, რომლებიც არეგულირებს სოციალური საცხოვრისის საკითხებს.
• ამ ბინების მშენებლობისთვის მინიმალური სტანდარტების დაწესება.
. მთავრობამ უნდა მოამზადოს პროგრამები და პროექტები (ადგილობრივი ან დონორებთან ერთად მოზიდული სახსრებით), რომელიც უზრუნველყოფს მოწყვლადი კატეგორიის მოსახლეობის საცხოვრებლით უზრუნველყოფას, გარკვეული/მისაღები დონის სტანდარტით. ზოგისთვის კი პრობლემა შეიძლება გადაწყდეს საბინაო ქირის სუბსიდირებით ან უშუალო დახმარებით.
• მოწყვლადი ჯგუფებისთვის განკუთვნილი ბინების მშენებლობის წახალისება.
• საბინაო ხარჯების/ბინების ღირებულების სუბსიდირების პოლიტიკის შექმნა.
• დაბალი ღირებულების ადგილმდებარეობების უზრუნველყოფა ასეთი საბინაო მშენებლობისათვის.
• სიღარიბის შემცირება, რაც უსაფრთხოების აუცილებელი წინაპირობაა ჰუმანური საცხოვრებელი პირობების შესაქმნელად.
• რეალური და მდგრადი ფინანსური დახმარების უზრუნველყოფა.
• ფოკუსირება ინფრასტრუქტურულ ინტერვენციებზე, სადაც დასახლებებს უპირატესობა ექნებათ მოსახლეობის მეტი რაოდენობის შემთხვევაში [სქოლიოში მითითებულია წყალმომარაგების და კანალიზაციის ქსელთან კავშირი, აგრეთვე მათი ლეგალური ჩართვა მოსაკრებლის/გადასახადის სისტემაში,  ელექტრიფიკაცია და ჩართვის ლეგალიზაცია, ქუჩებში ასფალტის დაგება, ნარჩენების რეგულარული შეგროვება, საგანმანათლებლო საქმიანობის განხორციელება გარემოს დაცვის სფეროში და ა.შ. - ი.ს.].
• დაბალი სოციალური სტანდარტისა და არასტანდარტული დასახლებების ლეგალიზება და მათი ჩართვა ურბანულ გეგმებში, სადაც ამის საშუალებას იძლევა არსებული საბინაო პირობები და სტანდარტები.
• ურბანული გეგმებში უნდა იყოს დაცული არადისკრიმინაციული და  სეგრეგაციის თავიდან აცილების პრინციპები.
• ისეთი სამართლებრივი ნორმების მიღება, რომლებიც გამოიწვევს სოციალური საცხოვრისის სტანდარტების გამოყენებას I-დან  IV კატეგორიამდე [სქოლიოში მითითებულია, რომ  ამ მხრივ უნდა მოხდეს გრადაცია სტანდარტების მიხედვით, I – დან IV კატეგორიამდე. პირველი კატეგორია არის უსახლკაროთა მიღების/შეფარების საბაზო ცენტრები, ანუ იმ პირებისა, ვინც თვითონ ვერ ახერხებენ საკუთარი თავის საცხოვრებლის ძირითადი საჭიროებით (სახურავს ქვეშ ყოფნით) უზრუნველყოფას. მეორე კატეგორია პირველის ანალოგიურია, მაგრამ თანაცხოვრების რამდენიმე დამატებითი ელემენტით. მესამე კატეგორიის შემადგენლობაში შედიან ის ინდივიდუალური ობიექტები და ბინები, სადაც არსებობს მინიმალური სტანდარტები, ხოლო მეოთხე კატეგორია შედგება ბინებისაგან, რომელიც განკუთვნილია დაბალი შემოსავლის მქონე პირებისათვის -ი.ს.]. 
• მექანიზმებისა და ინსტიტუციური პროცედურების შექმნა საკუთრების უფლების საკითხების განმარტებისა და მოგვარებისათვის, რაც საბოლოოდ დაარეგულირებს საცხოვრისის სტატუსს.
• ხელმისაწვდომი საცხოვრებლის მიწოდება, გარკვეული/მისაღები ცხოვრების დონის უზრუნველყოფით (კვადრატულ მეტრზე დაბალი ღირებულება ან ხელსაყრელი სესხები).
• იძულებითი გამოსახლების ან სხვა პროვოკაციული ზომების თავიდან აცილება, სადაც ეს შესაძლებელია, უსახლკარობის პრევენციისათვის.
• იმ შემთხვევებში, როდესაც გამოსახლება აუცილებელია, უნდა მოხდეს სხვა დამხმარე ზომებით შემსუბუქება (საცხოვრისის უფლებების დაცვაზე სამართლებრივი გარანტიების გამოყენება და სხვა ალტერნატიული საცხოვრისის არჩევანის შეთავაზება).
6.6. საცხოვრისის მშენებლობის შესაბამისი მოცულობის დაგეგმვა
• ხარისხიანი და იაფი საცხოვრებლის მშენებლობა, სახელმწიფოს მიერ მთელი რიგი ზომების გატარების საფუძველზე, რომელიც გავლენას მოახდენს საცხოვრებლის ბაზარზე.
• სისტემურად დაგეგმილი მიდგომა საბინაო ფონდის განახლებისა და არსებულის გაუმჯობესების მიმართ (კომპლექსური/ინტეგრირებული ურბანული რეგენერაცია).
• სოციალური საცხოვრისის მდგრადი მოდელის ფორმულირება და ორგანიზებული სისტემის შექმნა, იჯარით გადაცემისათვის სპეციალური ფონდის ფორმირების ან სოციალური საცხოვრისის შესახებ კანონის საფუძველზე.
• საცხოვრებლის მშენებლობის წახალისების პროექტებისა და პროგრამების ინსტიტუციური მხარდაჭერა. საბინაო არაკომერციული (დაბალშემოსავლიანი) ორგანიზაციების ჩართვა  საცხოვრისის სისტემაში, საცხოვრებელი სახლების მშენებლობის, მართვისა და მომსახურების სფეროში სამოქმედოთ.
•  რეგლამენტების მიღება, ტექნიკური ნორმებისა და სტანდარტების ევროკავშირის ტექნიკურ კანონმდებლობასთან ჰარმონიზაციისათვის.
• ამ პროცესში ჩართული ინსტიტუტების მუშაობის გამჭვირვალეობა.
• კერძო და სამეწარმეო ინიციატივის მხარდაჭერა, საცხოვრისის სფეროში უფრო დიდი ინვესტიციის მოზიდვისათვის პირობების შექმნის გზით.
• შესაბამისი მედია კამპანია იმ ხელსაყრელი პირობების ასახსნელად, რასაც სამთავრობო დაწესებულებები ახორციელებენ საცხოვრისის სფეროში გატარებული პოლიტიკის შესაბამისად, რაც ხელს შეუწყობს კერძო ინიციატივის ზრდას ამ სექტორში.
 6.7. მშენებლობის კონცესიები უშენ/აუთვისებელ მიწებზე საცხოვრისის მშენებლობისათვის 
• კონცესია აუთვისებელი მიწებისა სამშენებლო მიზნით, რომელიც ეკუთვნის მაკედონიის რესპუბლიკას, გრძელვადიან პერსპექტივაში უნდა იყოს გამოყენებული საცხოვრებლის მშენებლობაში მომგებიანი ინვესტირებისათვის.
• სამშენებლო მიწის მომავალმა ინვესტორმა (კონცესიონერმა) უნდა განახორციელოს ინვესტიცია ინფრასტრუქტურისა და საცხოვრებლის მშენებლობაში, ურბანული გეგმის შესაბამისად, რომელშიც სავალდებულო იქნება სოციალური საცხოვრებლისთვის განკუთვნილი, ხელშეკრულებით დადგენილი ბინების რაოდენობის აშენება, რომელიც იქნება მაკედონიის რესპუბლიკის საკუთრება. მომავალი ინვესტორის ინტერესი დაეფუძნება მის უფლებას, მართოს ინფრასტრუქტურა, გაყიდოს ბინები ბაზარზე და იჯარით გასცეს ისინი, საცხოვრისის კანონის შესაბამისად. 
სავარაუდოა, რომ უშენ მიწებზე მშენებლობის კონცესია იქნება მიმზიდველი შესაძლო ინვესტორებისათვის, მოგების მიღების თვალსაზრისით გრძელვადიან პერსპექტივაში, რაც გააუმჯობესებს სიტუაციას საბინაო მშენებლობაში და შექმნის საბინაო ფონდის გაზრდის შესაძლებლობას.  
6.8. არამომგებიანი/არაკომერციული და დაბალმომგებიანი საბინაო ორგანიზაციები
• არაკომერციული (დაბალმომგებიანი) საბინაო ორგანიზაციების შექმნა, რომლებიც ჩაერთვებიან საბინაო სისტემაში, რომელიც შემდგომ  გაიცემა იჯარით. [სქოლიოში აღნიშნულია, რომ ევროპის ყველა განვითარებულ ქვეყანაში საცხოვრისის სისტემის ძირითადი საყრდენია არაკომერციული ან დაბალმომგებიანი საბინაო ორგანიზაციები, რომელსაც ემყარება სოციალური საცხოვრისის ფონდი და რომელსაც ისინი განაგებენ ექსკლუზიურად, ბინების მშენებლობასთან და გაქირავებასთან ერთად. 
• ბინების გაქირავებიდან მიღებული მოგება დაექვემდებარება რეინვესტირებას ახალ მშენებლობაში, ასეთი ბინების მარაგის გასაზრდელად.
• საბინაო ორგანიზაციებისა და საბინაო შემნახველი სალაროების შესახებ სპეციალური კანონის მიღება, სადაც მათი სტატუსი და მოქმედება კონკრეტულად დარეგულირდება ზოგიერთი განვითარებული ევროპული ქვეყნის მაგალითზე, 
6.9. საცხოვრებელი შენობების მართვა და მოვლა
• ამ საკითხის დარეგულირების მიზნით, უნდა განხორციელდეს ცვლილებები საცხოვრისის კანონში, რომელიც დაავალდებულებს საცხოვრებელი შენობის ან მისი ნაწილის მფლობელებს/მესაკუთრეებს, მიიღონ ზომები შენობის რეგულარული მოვლის/შენარჩუნებისა და ფუნქციონირებისთვის. ამ გზით დაცული იქნება უმრავლესობის უფლებები ცალკეული პირების უპასუხისმგებლო საქციელისაგან, საერთო პასუხისმგებლობის ფარგლებში.
• დაზუსტდეს  შენობის ლიცენზირებული მენეჯერის თანამდებობა, ან საბინაო საბჭოს თავმჯდომარის [ბინათმესაკუთრეთა ამხანაგობის - ი.ს.] ანაზღაურებადი თანამდებობა, რომელიც კოორდინაციას გაუწევს ბინის მფლობელების საქმიანობას,  საცხოვრებელი სახლის შეუფერხებელი მუშაობისა და მისი შენარჩუნების უზრუნველსაყოფად.
 6.10. სახელმწიფო საწარმოს ტრანსფორმაცია მაკედონიის რესპუბლიკის საცხოვრებელი და საქმიანი/კომერციული შენობების მენეჯმენტისთვის
მაკედონიის რესპუბლიკის საცხოვრისის/საბინაო ფონდისა და კომერციული შენობების მართვის სახელმწიფო საწარმო არის სუბიექტი, რომელსაც მნიშვნელოვანი როლი აქვს საცხოვრისის მშენებლობაში და ვისი საშუალებითაც ხდება საბინაო პოლიტიკის განხორციელება. უნდა მოხდეს ამ სახელმწიფო საწარმოს ტრანსფორმაცია და მისი ადრინდელი გამოცდილების ადაპტაცია საცხოვრისის სფეროში სიახლეების შესაბამისად, რაც შექმნის საცხოვრისის პოლიტიკის ოპტიმალური რეალიზაციის საშუალებას.
• კვლევის მომზადება მოდერნაციის მოდელისა და ტრანსფორმაციის საშუალებების განსაზღვრით, პრივატიზაციის ჩათვლით. 
• საკანონმდებლო ცვლილებები, რომლებიც არეგულირებს ამ სახელმწიფო საწარმოს მუშაობას, რომელიც შესაბამისობაში უნდა იყოს კანონმდებლობაში განხორციელებულ საერთო ცვლილებებთან და ამ სტრატეგგის დებულებებთან.
 6.11. საბინაო მარეგულირებელი კომისია
• აუცილებელია შეიქმნას საბინაო მარეგულირებელი კომისია, რათა მოხდეს საცხოვრისის გრძელვადიანი, სტანდარტიზებული და ჰარმონიული განვითარების უზრუნველყოფა, ცხოვრების ხარისხის თანამედროვე სტანდარტების შესაბამისად, გარემოსა და ბუნების დაცვა და საცხოვრისის კონკურენტული ბაზრის ხელშეწყობა, ობიექტურობის, გამჭვირვალეობისა და არადისკრიმინაციული პრინციპების გამოყენებით.
მარეგულირებელი კომისია  იქნება დამოუკიდებელი თავის საქმიანობაში და მიიღებს გადაწყვეტილებებს თავისი კომპეტენციის ფარგლებში, რაც განისაზღვრება ახალი საბინაო კანონით.
6.12. კომუნალური და საგზაო ინფრასტრუქტურის უზრუნველყოფა არასტანდარტულ დასახლებებში და ქონების/საკუთრების რეგულირება
• გეგმარებითი დოკუმენტაციის მიღება უკანონო შენობების დაკანონების/ლეგალიზაციის მიზნით.
• შენობების სატრანსპორტო მიღწევადობის რეგულირება.
• კომუნალური ინფრასტრუქტურის მშენებლობა (წყალმომარაგება და კანალიზაცია).
6.13. არსებული საცხოვრებელი ობიექტების რევიტალიზაციის მექანიზმების / სისტემების შექმნა
 • საცხოვრებელი სახლების განახლება/რევიტალიზაცია, რომლებიც გამოიყენება მხოლოდ ეპიზოდურად ან სარეკრეაციო მიზნებისათვის [აქ ძირითადად იგულისხმება სოფლის სახლები. მითითებულია, რომ მათი რიცხვი 64,870  საცხოვრებელი ერთეულია, მისი თუნდაც მხოლოდ 15%–ის განახლება იძლევა 10,000 საცხოვრებელი ერთეულის მიღების საშუალებას - ი.ს.].
• არსებული საცხოვრებელი სახლების განახლების პროგრამებისა და გეგმების მიღება. 
• საცხოვრებლების აღდგენისას სათანადო სტანდარტების დაცვა, ძველი სოფლისა და ქალაქური არქიტექტურის შენარჩუნების ასპექტის გათვალისწინებით.
• არსებული საბინაო ფონდის აღდგენა მაკედონიის რესპუბლიკაში მთა-გორიანი ტერიტორიების დასაფარავად, მათი ბუნებრივი მრავალფეროვნების გათვალისწინებით, ასევე ძველი ქალაქის ბირთვების აღსადგენად, რომლებიც ძალიან ცუდ მატერიალურ მდგომარეობშია, განსაკუთრებით მცირე ქალაქებში.
• შესაბამისმა ეკონომიკურმა პოლიტიკამ უნდა შექმნას კვალიფიციური ინტელექტუალური და ფიზიკური მუშახელის და კაპიტალის მიზიდვის პირობები და უფრო სწრაფი ეკონომიკური განვითარების შესაძლებლობები, ამ ტერიტორიების ყოვლისმომცველი განახლების კუთხით.
7. ინდიკატორები
ინდიკატორები, რომლებითაც მოხდება ამ სფეროს სტანდარტიზაცია და გაზომავს განვითარებას, უზრუნველყოფს დასახული მიზნების განხორციელების ეტაპობრივ მონიტორინგს: 
• ამ სტრატეგიის რეალიზაციის მიზნით კანონმდებლობისა და დებულებების მიღება.
• მშენებლობის წლიური პროგრამის შესაბამისად აშენებული ბინების რაოდენობა და მაკედონიის რესპუბლიკის საკუთრებაში არსებული ბინების შენარჩუნება/აღდგენა.  გეოგრაფიული საინფორმაციო სისტემის მონაცემთა ბაზის შექმნა (GIS შექმნა ადგილობრივი თვითმმართველი ერთეულებისათვის) და მისი მუდმივი განახლება.
• დამტკიცებული ქალაქების გეგმების რაოდენობა ადგილობრივ თვითმმართველ ერთეულებში.
• რეგისტრირებული ლეგალიზებული ობიექტების / ბინების რაოდენობა უძრავი ქონების კადასტრში.
• რეგისტრირებული ახალი კორპუსების / ბინების რაოდენობა უძრავი ქონების კადასტრში.
• გამოყოფილი ნაკვეთების რაოდენობა, სამშენებლო მიწაზე კონცესიების რაოდენობა, რომელიც ეკუთვნის მაკედონიის რესპუბლიკას საცხოვრებელი მშენებლობისთვის.
• ბაზრისთვის, იჯარით გასაცემად და სოციალური მიზნით აშენებული ბინების რაოდენობა.
• არამომგებიანი და დაბალმომგებიანი ფონდების მიერ აშენებული ბინების რაოდენობა.
• გაცემული მშენებლობის ნებართვების რაოდენობა.
• ინფრასტრუქტურის უზრუნველყოფის ხარისხი და სერვისებზე წვდომა:
 - წყალმომარაგება;
- კანალიზაცია;
- ელექტროფიკაცია;
- ასფალტირებული გზები სატრანსპორტო საშუალებებისათვის;
- სანიაღვრე კანალიზაცია;
- ქუჩის განათება;
 - მყარი ნარჩენების შეგროვება.
• სოციალურად დაუცველი ჯგუფებისთვის აშენებული ბინების რაოდენობა.
• საცხოვრებლის მშენებლობის წახალისების პროგრამის ფარგლებში აშენებული ბინების რაოდენობა, ბიზნესისა და სამოქალაქო საზოგადოების სექტორის ეტაპობრივი ჩართულობით.
• დამტკიცებული სესხებისა და კრედიტების რაოდენობა.
• საბინაო შემნახველი სალაროების და საკრედიტო ასოციაციების რაოდენობა.
• საბინაო შემნახველი სალაროებისა და საბინაო ორგანიზაციების მომსახურების მომხმარებელთა რაოდენობა.
• სუბსიდირებული საიჯარო ქირის რაოდენობა.
• მარეგულირებელი კომისიის მიღებული აქტების რაოდენობა.
• სტრატეგიის შესაბამისად შემუშავებული სექტორული სამოქმედო გეგმების რაოდენობა 
• ადგილობრივი თვითმმართველი ერთეულების მონაცემთა ბაზების შექმნა.
• მიღებული და განხორციელებული პროგრამების  და არსებული საცხოვრებელი კორპუსების განახლების გეგმების რაოდენობა.
 8. რეკომენდაციები საბინაო სტრატეგიის განსახორციელებლად
ზოგადად, სტრატეგიის წარმატება დამოკიდებულია:
• სერვისის მომხმარებელთა ჩართვა საცხოვრისის პოლიტიკისა და პროგრამების შემუშავებაში და განხორციელებაში.
• გადაწყვეტილების მიღების პროცესი უნდა იყოს მიუკერძოებელი, გამჭვირვალე და დროული.
• გადაწყვეტილების მიღების პროცესში ყველა დონის მონაწილეების ჩართვა.
• ორგანიზაციების, ტენდერებისა და ფინანსური მენეჯმენტისთვის პროგრამების შემუშავება საცხოვრისის სტრატეგიის განსახორციელებლად.
• შეიქმნას ადამიანური კაპიტალი/რესურსი პროგრამების რეალიზაციისთვის, განსაკუთრებით ადგილობრივი მმართველობებში.
 ის ფაქტი, რომ ამ დოკუმენტის განხორციელების პროცესი რთული და ქსელურია, დაკავშირებულია მრავალ სფეროსთან, ჩართული სუბიექტების დინამიურ კომუნიკაციასთან, მაქსიმალური ეფექტურობის მისაღწევად.
მაკედონიის რესპუბლიკის საბინაო სტრატეგიის განსახორციელებლად ტრანსპორტისა და კომუნიკაციების სამინისტრომ შექმნას უწყებათაშორისი ორგანო, რომელიც შედგება ტრანსპორტის და კომუნიკაციების სამინისტროს წარმომადგენლებისგან, როგორც მთავარი სამინისტროსი, იუსტიციის სამინისტროს, ფინანსთა სამინისტროს, ჯანდაცვის, შრომისა და სოციალური პოლიტიკის სამინისტროს, ადგილობრივი თვითმმართველობების, გარემოსა და ფიზიკური დაგეგმვის სამინისტროს, სახელმწიფო სტატისტიკის სამსახურის, მაკედონიის რესპუბლიკის საცხოვრისისა და საქმიანი შენობების სახელმწიფო საწარმოს, ადამიანის უფლებათა ეროვნული კომიტეტის, დასახლებები-ჰაბიტატის, გეოდეზიური სამუშაოების სახელმწიფო სამსახურის, აგრეთვე მაკედონიის რესპუბლიკის მთავრობის გენერალური სამდივნოს წარმომადგენლებისაგან.
ეს ორგანო უზრუნველყოფს საწყის მონაცემებს, რომლის საფუძველზე მოხდება სამუშაოთა განახლება, კერძოდ, პროექტებისა საცხოვრებლის სფეროში. ეს ორგანო მონიტორინგს გაუწევს სტრატეგიის დანერგვის მთელ პროცესს, საქმიანობის განხორციელებას; ის ექვს თვეში ერთხელ წარუდგინოს მოხსენებას  მაკედონიის რესპუბლიკის მთავრობას, გათვალისწინებული სამუშაოების რეალიზაციის შესახებ.
ამ სტრატეგიით გათვალისწინებული დაგეგმილი მიზნების რეალიზაციისთვის იგეგმება ხუთი წლის ვადა, 2007–2012.
ამ სტრატეგიით დაგეგმილი ღონისძიებების ფინანსირებისთვის საჭიროა კოორდინაცია მაკედონიის რესპუბლიკის მთავრობასა და დაინტერესებულ დონორებს შორის (საერთაშორისო ორგანიზაციები, სამოქალაქო საზოგადოების ორგანიზაციები, საერთაშორისო განვითარების სააგენტოები და ა.შ.).
9. დანართები
[1. მოსახლეობის მონაცემები,
2. საცხოვრისის მონაცემები,
3. ოჯახისათვის/შინამეურნეობისათვის საცხოვრისის მიცემის საფუძველი,
4. საცხოვრისში მცხოვრები პირების რაოდენობა (პროცენტულად საერთო რაოდენობიდან),
5. დაუსახლებელი ბინების პროცენტი,
6. საბინაო ფონდის ასაკი,
7. მშპ-ის დინამიკა (1990-2003),
8. საბინაო ფონდის აღჭურვა,
წყაროების ჩამონათვალი.

